Dina Pahlawan
Nglajengaken Semangat Perjuangan kanthi Iman, Takwa, lan Akhlak Mulia

Khutbah Kapisan

Jamaah shalat Jumat ingkang dipun rahmati Allah Subhanahu wa ta’ala.
Sumangga kita tansah ngaturaken puji syukur dhumateng ngarsanipun Allah Subhanahu

wa ta’ala, ingkang sampun paring nikmat iman, Islam, kasarasan, saha wekdal, satemah ing
dinten Jumat ingkang kebak berkah menika kita saged makempal wonten ing papan menika
kangge nglampahi kewajiban shalat Jumat.

Shalawat saha salam mugi tansah katetepaken dhumateng junjungan kita Nabi Agung
Muhammad Shallallahu 'alaihi wa sallam, kulawarga, para sahabat, saha umatipun ingkang
setya nglampahi sunnahipun dumugi akhir zaman. Khatib ngaturaken wasiat dhumateng kula
pribadi saha dhumateng para jamaah sedaya, sumangga kita tansah ningkataken iman lan takwa
dhumateng Allah Subhanahu wa ta’ala kanthi nglampahi sedaya dhawuh-dhawuhipun saha
nebihi sedaya awisanipun.

Jamaah Jumat ingkang minulya.

Wonten ing wulan November, bangsa Indonesia mengeti dinten ingkang wigati, inggih
menika Dinten Pahlawan tanggal 10 November.

Dinten menika dados pangeling-eling tumrap kita sedaya dhumateng perjuangan para
pahlawan bangsa ingkang sampun ngurbanaken tenaga, bandha, pikiran, malah nyawa kangge
ngrebut saha njagi kamardikan Negara Kesatuan Republik Indonesia.

Para pahlawan sampun paring tuladha bilih kamardikan menika mboten saged dipun
raih kanthi gampil. Wonten perjuangan, pengorbanan, persatuan, saha semangat pantang
menyerabh.

Minangka umat Islam, kita kedah saged mendhet piwulang saking perjuangan para
pahlawan menika. Allah Subhanahu wa ta’ala sampun paring dhawuh wonten ing Al-Qur'an
Surat At- Taubah ayat 41:

Tegesipun: "Mangga padha budhala, kanthi kahanan entheng utawa abot, lan padha



berjuwangana kanthi bandha lan jiwa ragamu ana ing dalane Allah. Kang mangkono iku luwih
becik tumrap sira menawa sira padha mangerteni."
Ayat menika paring piwulang dhumateng kita bilih gesang menika mbetahaken

perjuangan, pengorbanan, saha kasungguhan anggenipun nindakaken kabecikan.

Jamaah ingkang dipun mulyakaken Allah.
Wonten sekawan piwulang saking semangat para pahlawan ingkang kedah kita
tindakaken wonten ing gesang saben dinten.

Sepisan, Nuladani Keikhlasan Saha Pengorbanan Para Pahlawan.

Para pahlawan sampun ngurbanaken kathah perkawis kangge bangsa lan negara. Para
pahlawan boten namung mikiraken kepentingan pribadi, nanging ugi mikiraken masa depan
generasi penerus.

Mila kita minangka umat Islam kedah saged nuladani semangat pengorbanan menika.
Tiyang sepuh ingkang nyambut damel kanthi temen kangge nyekapi kabutuhan kulawarga,
punika satunggaling perjuangan.

Guru ingkang kanthi ikhlas ndhidhik para siswa, punika satunggaling perjuangan. Para
ulama, kyali, ustadz, saha penyuluh agama ingkang mbimbing umat dhateng margi ingkang
leres, ugi kalebet perjuangan ingkang luhur.

Sedaya menika saged dados amal ibadah menawi dipun lampahi kanthi ikhlas lan niat
amargi Allah Subhanahu wa ta’ala.

Jamaah ingkang minulya.
Kaping Kalih, Njagi Persatuan Lan Paseduluran.

Kamardikan Indonesia saged dipun gayuh amargi wonten semangat persatuan. Para
pejuang asalipun saking maneka warna suku, agama, lan golongan, nanging saged nyawiji
kangge tujuan ingkang sami, inggih menika kamardikan Indonesia.

Islam ugi ngajari kita supados tansah njagi persatuan. Allah Subhanahu wa ta’ala
ngendika wonten ing Surat Ali Imran ayat 103:

Tegesipun:
"Lan padha cekelen tali (agama) Allah kabeh lan aja padha congkrah."

Mila, kita kedah njagi paseduluran, sami ngajeni, mboten gampil nyebar fitnah, mboten
remen nyebar kabar ingkang dereng cetha, saha mboten gampil kepancing dening perkawis
ingkang saged ndadosaken pasulayan.

Ampun ngantos kita saged ngraosaken kamardikan, nanging malah sami ngrusak
persatuan bangsa.

Jamaah Rahimakumullah.
Kaping Tiga, Dados Pahlawan Wonten Ing Lingkungan Piyambak-Piyambak.

Dados pahlawan menika boten kedah ngasta gegaman utawi perang wonten ing
paprangan. Wonten ing jaman samenika, kita saged dados pahlawan kanthi nindakaken
kabecikan wonten ing lingkungan piyambak-piyambak.



Bapak ingkang tanggel jawab dhateng kulawarga, punika pahlawan tumrap lare lan
garwanipun. Ibu ingkang kanthi sabar nggulawenthah lare-larenipun, punika pahlawan
tumrap generasi bangsa. Guru ingkang ikhlas paring kawruh, punika pahlawan pendidikan. Para
mudha ingkang saged njagi dhirinipun saking narkoba, tumindak kriminal, lan pergaulan
ingkang mboten sae, punika pahlawan kangge masa depanipun. Pejabat ingkang jujur, amanah,
lan mboten korupsi, punika pahlawan tumrap rakyat lan bangsa.

Malah tiyang ingkang saged njagi lesanipun saking tembung-tembung ingkang awon,
mboten nglarani manahipun tiyang sanes, lan tansah nyebar kabecikan, ugi kalebet tiyang
ingkang nindakaken perjuangan luhur. Rasulullah Shallallahu *alaihi wa sallam ngendika:

Tegesipun:

"Wong Islam iku yaiku wong kang wong-wong Islam liyane slamet saka gangguan lesan lan
tangane." (HR. Bukhari lan Muslim).

Para jamaah ingkang dipun rahmati Allah.

Kaping sekawan, ngisi kamardikan kanthi amal kabecikan.

Para pahlawan sampun berjuang ngrebut saha njagi kamardikan. Samenika tugas kita inggih
menika ngisi kamardikan kanthi tumindak ingkang migunani.

Sumangga kita sami ningkataken ibadah, ngudi ilmu, ndhidhik generasi kanthi akhlak
ingkang sae, tetulung dhateng sesami, njagi lingkungan, saha nyambut damel kanthi jujur lan
tanggel jawab.

Ampun namung pinter mengeti dinten pahlawan kanthi upacara lan seremoni, nanging
kedah saged nerusaken semangat perjuanganipun lumantar tumindak nyata.

Bangsa ingkang ageng menika mboten namung bangsa ingkang saged ngurmati jasa
para pahlawanipun, nanging ugi bangsa ingkang saged nyithak generasi ingkang iman, takwa,
pinter, jujur, amanah, saha migunani tumrap agama, bangsa, lan negara.

Mugi-mugi Allah Subhanahu wa ta’ala. paring kekiyatan dhumateng kita sedaya
supados saged dados generasi penerus ingkang saged njagi persatuan lan ngisi kamardikan
kanthi kabecikan.

Jamaah shalat Jumat ingkang dipun Rahmati Allah Subhanahu wa ta’ala

Sepisan malih, sumangga kita tansah ningkataken iman lan takwa dhumateng Allah SWT.
Saking mengeti Dinten Pahlawan menika, sumangga kita sami ngraosaken bilih perjuangan
menika mboten nate rampung.

Menawi rumiyin para pahlawan berjuang kanthi jiwa lan raga kangge kamardikan, mila
samenika kita kedah berjuang kanthi ilmu, iman, akhlak, kejujuran, persatuan, lan kepedulian
dhateng sesami.

Sumangga dados pahlawan tumrap kulawarga, masyarakat, agama, lan bangsa.
Mugi Allah Subhanahu wa ta’ala tansah paring pangayoman dhumateng bangsa

Indonesia, dados bangsa ingkang aman, tentrem, adil, makmur, saha pinaringan berkah.
Sumangga kita sami ndedonga dhu mateng Allah Subhanahu wa ta’ala.

